
Z. President, 

Anëtarë të nderuar të Këshillit të Sigurimit, 

Kam nderin të jem në mesin tuaj sot si Përfaqësuese e re e Sekretarit të 

Përgjithshëm dhe shefe e UNMIK-ut, që t’ju falënderoj për mbështetjen tuaj të 

vazhdueshme dhe t’ju informoj për punën e Misionit gjatë gjashtë muajve të 

kaluar, duke marrë parasysh zhvillimet në rajon që nga fundi i periudhës zyrtare 

të raportimit. Derisa unë sot këtu jam duke ju informuar, zhvillimet në Ukrainë 

pashmangshëm kanë ndikuar dhe do të vazhdojnë të ndikojnë të gjitha fushat e 

sigurisë evropiane, duke përfshirë edhe ato të veprimtarisë së Misionit. 

Sot ju njoftoj po ashtu edhe për zgjedhjet serbe, të mbajtura më 3 prill. Edhe pse 

ende priten rezultatet përfundimtare, rezultati i përgjithshëm është i qartë. Partia 

aktuale e shumicës në Serbi vazhdon të ruaj mandatin e sigurt të fituar nga 

qytetarët. Vlen të theksohet se koalicioni në pushtet në Prishtinë, aktualisht gëzon 

një shumicë të rehatshme në parlament. Rrethanat e tilla ndonjëherë atyre mund 

t’ju japin mundësinë të marrin vendime guximtare si udhëheqës.  

Para zgjedhjeve të përgjithshme serbe, bashkësia ndërkombëtare kishte kërkuar 

nga autoritetet e Prishtinës dhe Beogradit të arrijnë marrëveshje mbi modalitetet 

që mundësojnë pjesëmarrjen e votuesve me të drejtë vote në Kosovë. Kjo do të 

ishte në pajtim me praktikat e viteve të mëparshme. Këtë herë, nuk u gjet një 

zgjidhje për ta lejuar këtë. Së bashku me kolegët e mi ndërkombëtarë dhe 

përfaqësuesit e shteteve të ndryshme anëtare,  unë shpreha keqardhje për efektet 

polarizuese të këtij vendimi, meqë opinionin publik qartazi e ndau në vija etnike. 

Sidoqoftë, më shumë se 19.000 votues nga Kosova morën pjesë duke e hedhur 

votën e tyre në vendvotime speciale të caktuara nga Serbia.  Falë përgatitjeve të 

suksesshme logjistike, të mundësuara me përkrahjen e të dyja palëve, procesi i 

zgjedhjeve kaloi pa probleme dhe pa incidente. Qëndrueshmëria e institucioneve 

demokratike në tërë rajonin e Ballkanit, është faktor thelbësor në ruajtjen e një 

Evrope të sigurt dhe demokratike.   

Më herët gjatë këtij muaji u takova me presidentin e rizgjedhur të Serbisë, si dhe 

me udhëheqës të tjerë qeveritarë në Beograd. U inkurajova nga bisedimet shumë 

direkte dhe të hapura që pata në atje.   

Fatkeqësisht, para disa ditësh ndodhën incidente me një shqetësim të madh në 

veri të Kosovës, me sulme që me gjasë drejtpërdrejt në shënjestër patën patrullat 

e policisë së Kosovës. Në drejtim të patrullave u qëllua me armë zjarri dhe u 

hodhën gurë dhe mjete piroteknike. Ndërsa motivi nuk dihet ende, këto sulme 

kriminale ishin të pashpjegueshme. I kam kërkuar publikut të gjerë dhe zyrtarëve 

nga të gjitha anët, që të bashkohen në dënimin e një dhune të tillë dhe organeve 

të rendit t'u japin çdo informacion që mund të kenë, në mënyrë që personat 

përgjegjës të identifikohen menjëherë dhe të vihen përpara drejtësisë.   

Sot dëshiroj t'u bëj thirrje liderëve të Prishtinës dhe Beogradit që të jenë shumë 

të matur në veprimet e tyre dhe në retorikën e tyre politike. Gjatë ditëve të tilla të 

vështira, këta liderë mbajnë përgjegjësinë kryesore për uljen e tensioneve në vend 

që t'i nxisin ato. Kjo vlen në nivel politik dhe po aq edhe në arenën publike. 

Për këto arsye, kam kërkuar gjithashtu nga të dyja palët që të angazhohen në 

mënyrë konstruktive dhe më aktive në dialogun e mbështetur nga BE-ja. Gjatë 

takimeve të mia të fundit kam pranuar siguri për këtë angazhim. Ende nuk e kam 

pasur mundësinë për t'u takuar me kryeministrin apo presidenten në Prishtinë, 

dhe kjo, natyrisht, është një parakusht i rëndësishëm për një angazhim konstruktiv 

dhe pozitiv. Megjithatë, jam takuar me shumicën e liderëve nga i gjithë spektri 

politik në Prishtinë, duke përfshirë ata nga partitë në pushtet, ata në opozitë dhe 

të pavarurit politikë. Unë gjithashtu do të kontaktoj rregullisht liderët në pjesët e 

tjera të fqinjësisë ballkanike, për të dëgjuar perspektivat e tyre për marrëdhëniet 

me Kosovën dhe për dialogun. Jam e sigurt se akterët politikë në rajon do të 

tregojnë me vepra mirëkuptimin e tyre se dialogu dhe kompromisi përfaqësojnë 

rrugën e vetme të qëndrueshme drejt stabilitetit, prosperitetit dhe sigurisë për të 

gjithë. 

 

Z. President, 

Dje u shënua 9-vjetori i Marrëveshjes së parë të parimeve për normalizimin e 

marrëdhënieve. Përderisa ky proces ka çuar në rezultate domethënëse  për çështje 

të ndryshme praktike, normalizimi gjithëpërfshirës i marrëdhënieve mes dy 

palëve vazhdon të jetë i paarritshëm.   

Madje edhe në tema të natyrës tepër teknike të diskutuara gjatë kësaj periudhe 

raportuese, siç janë targat e automjeteve, përparimi mbetet i ngadalshëm. Sot kur 

po takohemi, nuk mund të jemi të sigurt nëse Beogradi dhe Prishtina do të arrijnë 

një zgjidhje të dakorduar për këtë çështje deri në afatin e fundit të ditës së 

nesërme. Së këndejmi, dëshiroj t’i inkurajoj Prishtinën dhe Beogradin që në 

mënyrë proaktive të kërkojnë zgjidhje të përhershme për çështjen e targave të 

automjeteve, së bashku me çështjet e tjera lidhur me lirinë e lëvizjes dhe me 

marrëveshjet për energji. Cilado që të jetë dinamika e diskutimeve – e cila 

shpresojmë se do të rritet – një parim tjetër duhet të ritheksohet: Sado e vështirë 

që të jetë rruga drejt marrëveshjeve dhe zgjidhjeve, veprimet e njëanshme – nga 

cilado palë – kanë potencialin për dëmtim të interesave reale të qytetarëve në të 

dyja anët.    

 

Z. President, 

Tronditjet dramatike të ekonomisë së Kosovës dhe të ekonomive të tjera në 

regjion ishin të pranishme shumë para fillimit të ngjarjeve në Ukrainë. Pas dy 

vitesh të pandemisë globale COVID-19, ekonomitë kanë kaluar nëpër vështirësi 

që së pari të menaxhojnë e pastaj edhe të rimëkëmbën nga efektet e rënda të kësaj 

sëmundjeje në shëndet, si dhe në mirëqenien shoqërore dhe ekonomike. 

Inflacioni, mungesat në furnizime, kamatat në rritje dhe rritja e ngarkesës së 

borxheve tanimë ishin duke ndodhur, dhe kanë vazhduar të përshkallëzohen më 

tej. Në kuadër të këtij konteksti, gjetja e mënyrave praktike të bashkëpunimit 

ekonomik mes Beogradit dhe Prishtinës, si dhe mes të gjithë fqinjëve në rajon 

kërkon urgjencë më të madhe. Çdo nismë rajonale që mund të ndihmojë në 

avancimin e këtij objektivi duhet të mirëpritet. Zvogëlimi i kufizimeve në lëvizjen 

e njerëzve dhe në rrjedhën e mallrave e kapitalit vetëm se mund t’u ndihmojë të 

gjithë fqinjëve në rajon në tejkalimin e sfidave të tanishme dhe të ardhshme.   

 

Z. President, 

Që nga ardhja ime në Prishtinë, kam qenë dëshmitare e sfidave të brendshme dhe 

të jashtme, me të cilat ballafaqohet udhëheqësia politike e Kosovës. Pritjet për 

progres dhe reforma janë tepër të mëdha. Kjo qeveri do të varet si nga 

vendimmarrja e urtë, ashtu edhe nga përkrahja e fuqishme ndërkombëtare për të 

plotësuar agjendën e saj ambicioze dhe përmbushur nevojat e qytetarëve.    

Rrjedhimisht, është logjike që tema e përmirësimit të marrëdhënieve është në 

krye të agjendës për aq shumë palë regjionale dhe ndërkombëtare të Kosovës. 

Pajtimi dhe trajtimi i shqetësimeve të së kaluarës duhet të fuqizojë qëllimin e 

arritjes së objektivave të rëndësishme strategjike.   

 

Z. President, 

Më lejoni që në fillim të mandatit tim të jem shumë e qartë rreth dy pikave shumë 

të rëndësishme. E para, siç e dinë mirë Beogradi dhe Prishtina, përgjegjësia ime 

është që t’i jap informata objektive Sekretarit të Përgjithshëm dhe Këshillit të 

Sigurimit. Gjithmonë do të jem e hapur për të dëgjuar të gjitha pikëpamjet, 

megjithatë, përmbajtja e raporteve të Sekretarit të Përgjithshëm nuk i nënshtrohet 

negociatave me asnjë nga palët. E dyta: UNMIK-u nuk është faktor përcaktues – 

e as zëdhënës i cilësdo pikëpamje të caktuar – lidhur me zgjidhjen e drejtë dhe 

afatgjate mes palëve. Ky nuk është roli ynë. Që nga ardhja ime, shumë shpesh 

kam dëgjuar insinuata se UNMIK-u paraqet qoftë pengesë apo edhe instrument 

për arritjen e rezultatit të preferuar nga njëra apo pala tjetër ose që vet UNMIK-u 

ka një agjendë të vetën për të çuar përpara apo favorizuar, jashtë kufijve të 

mandatit të tij të  për sigurimin e kushteve për një jetë të qetë dhe normale të të 

gjithë qytetarëve të Kosovës. Asnjëra prej këtyre perceptimeve të pasakta nuk 

përmbajnë në vete ndonjë vërtetësi të prezentueshme, megjithatë që të dyja shumë 

shpesh janë lejuar që të fitojnë aktualitet në diskursin publik vendor.     

Së këndejmi, ne do të vazhdojmë punën në fushat ku mirëfilli mund të ndihmojmë 

në çuarjen përpara të objektivave të përbashkëta të autoriteteve, komuniteteve 

dhe institucioneve në Kosovë. Trashëgimia e UNMIK-ut në përkrahje 

institucionale, besimi që komunitetet dhe palët politike kanë në të dhe puna e tij 

me spektrin e gjerë të palëve shumëpalëshe e dypalëshe, do të jenë udhëzues i 

agjendës sime në Mision. Natyrisht, kjo parasheh edhe punën në sinergji me 

familjen e agjencive, fondeve dhe programeve të OKB-së në partneritet me 

bashkësinë ndërkombëtare.     

Përparimi në diskutimet politike të nivelit të lartë, posaçërisht në dialogun e 

mbështetur nga BE-ja, mund të përkrahen dhe ndihmohen përmes punës intensive 

mes njerëzve në terren. Misioni im mbetet vend i njohurive, përvojës dhe 

ekspertizës relevante, që u shërben institucioneve dhe komuniteteve të Kosovës.      

Përkrahja e shoqërisë civile aktive, avancimi i instrumenteve të reja për t’i 

ndihmuar Kosovës të rifuqizojë sundimin e ligjit, kontributi në fuqizimin e gruas 

dhe rinisë, ofrimi i ekspertizës dhe mbështetjes për mekanizmat e të drejtave të 

njeriut, janë prioritetet kryesore që do të mbesin. Natyrisht se ne do të vazhdojmë 

hulumtimin e të gjitha fushave ku mund të japim kontributin tonë të frytshëm 

sipas mandatit që ju na keni dhënë.      

 

Z. President, 

Dëshiroj ta përmbyll deklaratën, duke thënë se përkrahja e Këshillit për Misionin 

tonë mbetet thelbësore. Po ashtu është e rëndësishme vëmendja juaj tek gjendja e 

marrëdhënieve mes Prishtinës dhe Beogradit, edhe pse ne kuptojmë se shumë 

situata të reja dhe të vështira kërkojnë vëmendjen tuaj. Përpjekjet tona si Mision 

do të mbesin të fokusuara në dhënien e kontributit për stabilitet, përparim politik, 

respektim të të drejtave të njeriut, përkrahje të grave; paqe, siguri dhe rini; 

agjenda të paqes dhe sigurisë dhe në avancimin e besimit e dialogut më të madh 

ndërmjet komuniteteve në Kosovë dhe rajon.  

 

Në emër të të gjithë punonjësve të Misionit, ju falënderoj për përkrahjen tuaj të 

vazhdueshme të UNMIK-ut.       


